SANT ANTONI DEL PORSCELL

O bell, o bell quel porscellin

che gh'avii semper li tra i pee

taccaa al mantell,

sant Antoni del porscell...

Proppi bell!

Ma disee, disee on poo:

vu, che benedii porch e vacch,

boeu, gain e animal de tutti razz
benedii anca quij alter de porcasc,
quei che gh'hann da la grassa

a tutt andaa e hann robaa a streppacadeén,
boccasc spazzapiatt che — lappa lappa —
hann leccaa su anca el cuu del Pappa?

El savij, questichi hinn 'nimal

pesg de tutt i alter

doma che lor viven no in di stabiej

ma in di palazz e vill e gh'hann danee,
danee a miglion, a migliard,

hann faa su danee a monton...

E besogn daghen anmo, hinn minga assee!
Puttasca! Lassa che mangen...

Quand la finiss la festa?

Nissun le sa.

— Viva I'Italia che la se desta! —

Si, in del baslott di ganasson, di lasagna
che mollen minga el manigh

che tant per lor I'é semper cucagna.

Sant Antoni, 1'é insci bell

quell porscellin che avii li tra i pee
taccaa al mantell...

Gh'avii de cred, el me fa quasi tenerezza.
Bianch e rosa, tant carin...

Ma pensee, pensee

on poo a nun e disee se gh'emm reson

o no de lamentass, che tra i pee

de quij porch fottuu de mantegni

ghe n'emm chi ona legion!

Ma si, sant Antoni del porscell,

dégh anca a lor la vostra santa benedizion,
ma poeu, se podii, mandéi tucc a bordell.

